
	సీ.	
తళుకుల మగఱాల గిలుకు మట్టియలకు

        పదనఖాగ్రద్యుతు ల్కొదువదీర్ప

చొక్కమౌ కెంపుల ముక్కుముంగరకాంతి

        నధరారుణచ్ఛవి నడ్డగింప

నలరుపాపడఁ జేరి హరినీలములదీప్తి

        కుప్పించ నొప్పు ముంగురులు మెఱయ

లాటంకమౌక్తికధళధళద్రుచులను

        మందస్మితచ్ఛాయ మాటు సేయ



	 





	తే.	
బహుళపుటపాకకాంచనాభరణములకు

నిగ్గునెమ్మేనికాంతి వన్నెల నొసంగ

భూషణములకుఁ దనమేను భూషణంబు

గా రహింపుచు నుండె నక్కీరవాణి.

	వ.	
ఇవ్విధంబున నవ్వధూతిలకంబునకు న్మవ్వంపుపువ్వుఁబోణు లభంగ

మంగళానుషంగశృంగారతరంగంబులుం బొసంగు సింగారంబుం దొంగి

లింప, నుద్దామసౌదామినీధామస్తోమప్రతీమంబుగా కోమలసుషమాడంబర

విడంబితంబై ముఖహిమకరకబళనాయాతవేణీవిధుంతుదవదనాంతని

ర్యాంతసారసుధారసధారాయితంబై, యసమకుసుమవిసరమాలికాజాలం

బులు వ్రేల సీమంతినీలలామంబున కంతంత దురంతమోహచింతాభర

ధ్వాంతంబుం దలకెక్కి ఘనీభవించిన తెఱంగున న్మెఱుంగుదొఱంగుకచ

భరంబునం బ్రచురంబై, కాశ్మీరసౌరభ్యసమ్మిళితసీమంతముక్తాహారంబు

లాసనేందుబింబంబునం దొఱయ దొఱకొను నుడుగణంబుల వడువుననడరు

చేర్చుక్కకుం బ్రక్కల గ్రొక్కారు నన్నిక్కు శక్రధనుర్లతాగతిం జతురత నతిశ

యిల్లు భ్రూవల్లికల తుదలం దుల్లసిల్లు నఖముఖాలిఖితమకరికాపత్రంబు

లచే నిద్దంబులైన చెక్కుటద్దంబులం దద్దయుం బ్రతిఫలించు తాటంకంబులచే

నలంకృతంబై, శ్రీకారంబుల న్మొకారించు సుదీర్ఘకర్ణంబుల నవతీర్ణం బొన

ర్చుచాడ్పున ధగధ్ధగితంబులైన కజ్జలాంచద్దృగంచలకనీనికాతళత్తళల

చంద్రికాసందర్భంబున నిందుబింబంబునం బొందు రోహిణీసుందరీ

చందంబునం బఱంగు మెఱుంగుముంగరంగల గ్రొత్తముత్తియంపు

